
   
 

Page 1of17 

 

                               

   Republika e Kosovës / Republika Kosova / Republic of Kosova 
  Komuna e Podujevës / Opština Podujevo / Municipality of Podujeva 

 
KUVENDI 
 
Ekstrakt 
nga procesverbali i mbajtur më 26 maj 2017, në mbledhjen e XLII-të (dyzetedy)-e 
jashtëzakonshme, të Kuvendit të Komunës. 
 
Mbledhja filloi në orën 10;10 dhe u mbajt në sallën e Kuvendit.  
Mbledhjen e kryesoi z.Mehmet Gashi, Kryesues Kuvendit. 
Në mbledhje të pranishëm ishin të gjithë këshilltarët e Kuvendit, përveç z.Xhevdet 
Beselica i cili mungoi. Me këtë u konstatua se ekziston kuorumi për punë dhe 
vendimmarrje. 
Në mbledhje të pranishëm ishin edhe, z.Nexhmi Rudari, Nënkryetar i Komunës, drejtorë 
të Drejtorive të Komunës, z.Muharrem Haziri përfaqësues i OSBE - së,  disa përfaqësues 
të mjeteve të informimit, dhe një numër i qytetarëve. 
 
 
              -  Ri - alokimi i buxhetit të Komunës për vitin 2017 
 
z.Mehmet Gashi, Kryesues i Kuvendit, fillimisht seancën e hapi duke përshëndetur të 
pranishmit dhe nënvizoi, para disa ditëve u nda nga jeta ish kryetari i Komunës dhe 
Kuvendit të Komunës, deputeti i Republikës së Kosovës dhe atdhetari i çështjes 
kombëtare Agim Kikaj, andaj luteni për një - minutë heshtje. 
 
Mbahet një - minutë heshtje në nderim të personalitetit të të ndjerit Agim Kikaj. 
 
Në vazhdim Kryesuesi i Kuvendit konstatoi prezencën, fillimisht tha se aktualisht 
mungojnë 3 këshilltarë të Kuvendit të cilët ndoshta pas pak do të vijnë në mbledhje. Në 
këtë mbledhje të jashtëzakonshme kemi vetëm një pikë të rendit të ditës, mbledhje për të 
cilën jemi dakorduar edhe me shefat e Grupeve të këshilltarëve që kjo të mbahet para 
fillimit të Muajit të Ramazanit dhe para fillimit të fushatës zgjedhore, andaj nëse ndokush 
nga ju ka diçka për të shtuar, urdhëroni, nëse jo vazhdojmë me pikën e rendit të ditës.  
z.Rafet Llapashtica, theksoi, në emër të grupit të këshilltarëve nga radhët e Partisë 
Demokratike të Kosovës edhe njëherë i shprehim ngushëllime Familjes së të ndjerit Agim 
Kikaj, dhe gjithë shokëve dhe bashkëveprimtarëve të Tij. E kuptoj se kjo mbledhje është 
e jashtëzakonshme dhe dispozitat ligjore nuk lejojnë pika tjera, por meqë jemi në 
Kuvendin e Komunës, neve si Grup i këshilltarëve dje na u është drejtuar një shkresë për 
të cilën po ashtu na u tha se e njëjta është drejtuar edhe te Grupet tjera të subjekteve të 
këtij Kuvendi dhe Kryesuesit të Kuvendit. Unë i njoftova që sot kemi mbledhje të 
jashtëzakonshme, mirëpo e them që e shoh të arsyeshme ta njoftoj Kuvendin. Shkresa 
ka të bëjë rreth ndërtimit të gurëthyesit në fshatrave Balloc - Herticë, çështja e cila ishte 
edhe në media, nga kompania ‘’Batatina Titanium’’, dhe janë një numër i madh i banorëve 

të nënshkruar dhe me numra të letërnjoftimeve, komunitet i cili gjatë diskutimeve kanë 
thënë se në Kuvendin e Komunës ka dal leja për ndërtimin e këtij gurëthyesi, ndërsa sa 
unë jam në dijeni kjo çështje nuk ka ardhur në këtë Kuvend, kurse jemi në dijeni se në 
bazë të ligjit përkatës është një vakum ligjor ku çështje të tilla shkojnë përmes bordit të 
drejtorëve apo përmes Drejtorisë me të cilën udhëheq z.Durim Salihu, mirëpo nuk janë 
ndjekë hapat për nga aspekti legal kurse shqetësimi në atë mjedis është i madh. Nuk 
dëshiroj të zgjati më shumë, mirëpo sa mua më njoftuan ata banorë situata nuk është e 
mirë, dhe nëse nuk janë ndjek hapat juridik është mirë që Drejtoria të jep sqarime sepse 
kemi të bëjmë 11 hektar pronë publike për të cilën thuhet se janë dhënë në shfrytëzim, 
çështje e cila nuk shkuar përmes Kuvendit, nuk kemi pas madje as propozim vendim për 
dhënie në shfrytëzim të asaj hapësire, ndërsa në qoftë se është pronë publike është 
dashur të vie përmes Kuvendit në mënyrë që mos të bëhen shkelje të tilla nga ana e kësaj 
qeverisje lokale. Unë ju thash atyre që këtë do ta ngriti si çështje, dhe besoj se asnjëri 
prej nesh këtu nuk jemi që të anashkalohen hapat legal, por unë e di se ka infiltrim politik 
të akterëve në kompaninë e cekur dhe bisedimet që janë bërë, edhe me shkresa që janë 
bërë në Ministrinë përkatëse dhe me organet e rendit. Nëse komuniteti i njëjtë na drejtohet 
edhe me ndonjë shkresë tjetër mund të ndodh që të mbahet edhe një mbledhje e 
jashtëzakonshme e Kuvendit gjithnjë në bazë të hapave legal. Po të isha unë Kryesues i 
Kuvendit këtë çështje do ta lejoja të diskutohet sot, jo të futet në rend të ditës por vetëm 
diskutim, mirëpo për situatën e krijuar besoj se është në dijeni edhe Kryesuesi ngase 
mendja ma thotë që ne si Grup kemi qenë të njoftuar të fundit rreth këtij problemi, andaj 
e pash të arsyeshme të shtroj si çështje. Pra tani me situatën jeni të njoftuar dhe analizoni 
vet ju Kryesues i Kuvendit se do t’i qaseni këtij rasti në mënyrë që mos të shkon edhe më 
tutje vazhda e këtij problemi.  
z.Mehmet Gashi, Kryesues i Kuvendit, theksoi, thënë të drejtën tek unë nuk ka ardhur 
një shkresë e tillë për të cilën foli parafolësi, por kjo çështje konform dispozitave ligjore 
është e Ekzekutivit të Komunës ku në raste të tilla është kompetencë e Drejtorive 
përkatëse që shkresat e tilla t’i analizojnë për nga aspekti ligjor dhe të ndërmarrin masa 
konform dispozitave ligjore në fuqi, andaj në rast se paraqitet nevoja për ndonjë akt nga 
Kuvendi i Komunës ne sigurisht që për këtë jemi dhe në mbledhjen e radhës e shqyrtojmë 
çështje eventuale. Në vazhdim e hedh në votim rendin e propozuar të ditës sipas 
materialit përkatës të dërguar.  
 
Pas votimit u konstatua se njëzëri u miratua rendi i propozuar i ditës.  
 
Drejtori Drejtorisë së Planifikimit Urban Mbrojtjes dhe Mjedisit kërkon fjalën me qëllim të 
sqarimit rreth çështjes së ngritur nga këshilltari paraprak z.Rafet Llapashtica.  
Me pajtim të këshilltarëve të Kuvendit, Kryesuesi i Kuvendit ja jap fjalën drejtorit të 
DPUMM. 
 
z.Durim Salihu, drejtor i Drejtorisë së Planifikimit Urban dhe Mbrojtjes së Mjedisit, 
theksoi, sa i përket çështje së ngritur lidhur me gurëthyesin në fshatin Herticë, është e 
vërtetë ajo që një numër i banorëve të fshatrave Balloc dhe Herticë kanë bërë reagime 
dhe disa prej tyre kanë qenë edhe në zyrën time. Nga Komuna e Podujevës nuk është 
dhënë kurrfarë toke në shfrytëzim. Ajo pronë është pasuri e patundshme e Ekonomisë 
pyjore të Kosovës, ndërsa ajo kompani e cila po vepron në atë pronë ju njoftoj se në bazë 

të asaj që unë e kam parë, kanë kontratë me Ekonominë pyjore të Kosovës për 
shfrytëzimin e asaj prone, po ashtu posedojnë licencën përkatëse nga Komisioni i 
Pavarur për Miniera dhe Minerale, ndërsa nga Komuna e Podujevës përkatësisht nga 
DPUMM është kërkuar një pëlqim për hulumtimin e gurit në mënyrë që në qoftë se i 
plotëson kriteret përkatëse, të mund ta shfrytëzoi atë pronë, pëlqim të cilin ne si Drejtori 
nuk kemi mund t‘ia refuzojmë asaj kompanie sepse është e drejtë ligjore një gjë e tillë, 
mirëpo dokumente tjera ne nuk kemi lëshuar. Çështje tjetër që është më rëndësi rreth 
kësaj kompanie ose operatori i cili quhet ‘’Titaniumi’’, e që nuk ka të bëjë me Batatinën 
dhe këtë e them në bazë të dokumentacionit, dhe pasi që operatori ‘’Titanium’’ ka marrë 
licencën, përfaqësuesit e tij së bashku me përfaqësues të Komisionit për Miniera dhe 
Minerale kanë ardhur në një takim dhe kanë kërkuar që Komuna të merre përgjegjësitë 
në rast të dëmeve eventuale ndaj banorëve të asaj ane ose pasurisë publike. Unë i 
posedoj të gjitha shkresat dhe komunikimet tjera qoftë elektronike qoftë fizike që i kam 
dërguar, të cilat edhe atyre banorëve ju a kam treguar dhe jam i gatshëm t’jua tregoj edhe 
secilit prej jush. Kështu që edhe njëherë e përsëris se nuk ka kurrfarë leje të lëshuar nga 
Komuna e Podujevës për atë punë që është duke u zhvilluar - gurëthyes.  
z.Mehmet Gashi, Kryesues i Kuvendit, theksoi, e falënderoj drejtorin parafolës për 
sqarimet e dhëna, tani vazhdojmë me pikën e rendit të ditës, e ftoj drejtorin e Drejtorisë 
së Buxhetit dhe Financave të paraqet fjalën hyrëse.  
z.Isuf Latifi, drejtor i Drejtorisë së Buxhetit dhe Financave (DBF), para vetës për shqyrtim 
kemi propozim vendimin e Kryetarit të Komunës për ri-alokimin e buxhetit të komunës për 
vitin 2017, propozim i cili ka ardhur pas një analize të realizimit të buxhetit për këtë 
periudhë në të gjitha Drejtoritë, ku është analizuar ecuria e gjertanishme në secilën 
kategori ekonomike dhe në secilën nën-kategori ekonomike veç e veç. Jeni në dijeni se 
për vitin 2017 planifikimi është bërë në bazë të nën-kategorive ekonomike me kode 
pesëshifrore, planifikim i cili ka shkaktuar vështirësi në implementimin e buxhetit në 
praktikë, mirëpo edhe përkundër kësaj është një eksperiencë e mirë që na ka shërbye që 
të analizojmë gjendjen e tanishme dhe të marrim hapat e nevojshme si  për periudhën që 
e kemi përpara për vitin 2017 edhe për planifikimet tjera për vitin 2018-2020 të cilat tani 
veç janë në fazën fillestare. Kjo periudhë kohore zakonisht ka qenë periudhë kur kemi 
bërë rishikim më të thellë të buxhetit bazuar në ligjet përkatëse dhe Instruksionet e 
Qeverisë, e që vlen të ceket se Instruksionin për rishikim të buxhetit e kemi pranuar me 
9 maj 2017, mirëpo duke pasë parasysh zhvillimet e ndodhura pas kësaj date ne kemi 
vendosur që të mos bëjmë rishikim të buxhetit por të shfrytëzojmë mundësin që na jep 
Ligji për financat publike dhe Ligji për buxhetin e Kosovës për vitin 2017 konkretisht neni 
18 pika 2 që ka të bëjë me ri-alokimin e Buxhetit, e që në kohë dhe në procedurë është 
më i lehtë i aplikueshëm dhe si i tillë na jep mundësi që ne si organizatë buxhetore mos 
të kemi vështirësi në ekzekutimin e buxhetit. Ky ishte një sqarim i shkurtër për ju 
këshilltarë të nderuar, ndërsa gjatë kësaj mbledhje në rast se paraqitet nevoja për detajet, 
sqarime dhe çështje tjera lidhur me këtë propozim vendim, prezent këtu janë edhe 
drejtorët e Drejtorive të cilët mund t’i japin përgjigjet përkatëse.  
z.Mehmet Gashi, Kryesues i Kuvendit, theksoi, me qëllim të evidentimit në 
procesverbal, tani përveç këshilltarit z.Xhevdet Beselica i cili mungon dhe nuk jam në 
dijeni për arsyet, të gjithë të tjerët janë prezent në sallë.  

z.Fidan Rekaliu, theksoi, ne Grupi i këshilltarëve të Kuvendit nga radhët e subjektit Lidhja 
Demokratike e Kosovës, e përkrahim propozimin e vendimit për ri-alokimin e buxhetit të 
Komunës së Podujevës për vitin 2017 sipas materialit përkatës. Meqë arsyetimet e 
nevojshme i bëri drejtori i DBF-së, nuk e shohim të nevojshme të zgjatim më shumë.  
z.Rafet Llapashtica, theksoi, drejtori i DBF edhe në mbledhjen e KPF-së por edhe tani 
na njoftoj rreth propozim vendimit për ri-alokim të buxhetit, t’ju them të drejtën për disa 
prej propozimeve për ri-alokim në kode të caktuara dhe lëvizja e shumave të parapara 
për disa kode, ne si Grup i këshilltarëve nga radhët e PDK-së nuk mund ta mbështesim 
tërësisht këtë dokument për arsye se jemi në fund të mandatit tonë si këshilltarë të 
Kuvendit por edhe i Ekzekutivit. Të paarsyeshme më janë dukë parashikimi për ri-alokim 
shuma 3,750.oo€ nëpër kode për shpenzime të udhëtimeve qoftë jashtë vendit qoftë për 
dreka zyrtare, vërejtje të cilën e kemi bërë edhe në tremujorin e parë për shumën e 
shpenzuar mbi 4,000.oo€ për dreka zyrtare për të cilat mendoj se kanë qenë barrë dhe 
të panevojshme. Shuma prej 930,000.oo€ të cilat kanë qenë të parapara për ndërtimin e 
sheshit dhe shtatoreve të Hakif Zejnullahut -Zahir Pajazitit - Edmond Hoxhës, ka ardhur 
si propozim për ri-alokimin e tyre në kode të ndryshme e që për mua si këshilltar i Kuvendit 
por edhe për Grupin e këshilltarëve nga radhët e PDK-së është tërësisht e papranueshme 
që kjo shumë të lëvizë nëpër rrjete të ndryshme, kode të kanalizimeve dhe 
infrastrukturave tjera të ndryshme të cilat janë të pakryera dhe për disa që pretendohet 
të kryhen. Pra mendoj se tani jemi në vitin 2017, vit në të cilin është dashur të kryhet 
sheshi dhe të vendosen shtatore e lartcekura për arsye se buxhet për këtë ka qenë i 
miratuar dhe ato mjete janë paraparë dhe ekzistojnë për këtë qëllim. Po ashtu në këtë 
propozim vendim të Kryetarit të Komunës është edhe shuma e propozuar 15,000.oo€ për 
ri-alokim nga fondi për emergjenca, për mua ka qenë shumë e pakuptimtë se si një 
qeverisje lokale në një Komunë me mbi 89 mijë banorë guxon që në fondin e vet mos ta 
ketë asnjë shumë të ndarë për raste emergjente, madje madje mendoj se ky fond duhet 
të rritet me një shumë më të madhe duke pas parasysh numrin e banorëve dhe rasteve 
të cilat kanë qenë, jemi dëshmitarë të rasteve kur në vitin e kaluar ka pasur vërshime dhe 
kemi pas dy kërkesa nga kolegu z.Kadri Avdiu për një familje në fshatin Bellopojë, rast 
për të cilin ka pasur premtime se do të bëjë një vizitë komisioni përkatës, do të merren 
statistikat dhe do të kompensohen ato familje, ndërsa nuk është bërë asnjë hap dhe nuk 
është ndërmarrë asnjë veprim në këtë drejtim nga kompetentët që janë Kryetari dhe 
Drejtorët. Mandej në këtë propozim vendim për ri-alokim është edhe bartja e mjeteve të 
parapara për ndërtimin e kolektorëve të ujërave të zeza, të cilat barten kryesisht për 
projekte për ndërtimin e kanalizimeve e që për ne është plotësisht e papranueshme sepse 
ato kanalizime do të derdhen në këta lumenj, unë personalisht nuk jetoj afër ndonjë lumi 
por kemi koleg dhe madje edhe këtu në Kuvend të cilët jetën e tyre e kanë të 
padurueshme për shkak të kundërmimeve në ato lumenj, prandaj unë mendoj se së pari 
është dashur të ndërtohen kolektorët, pastaj të bëhen rrjetet përkatëse të cilat do të duhej 
të futeshin në ata kolektor, çështje e cila mendoj se shkakton një ndotje të qëllimshme 
për arsye se mjetet buxhetore ekzistojnë tani e që në të kaluarën arsyetimet e qeverisjes 
kanë qenë se nuk ka mjete buxhetore për ndërtim të kolektorëve, ndërsa tani buxheti 
është por është sjellë propozim për lëvizjen e atyre mjeteve, pra po ndoten liqeni dhe 
lumenjtë për shkak të mungesës së kolektorëve kurse mjetet buxhetore janë por nuk 
bëhen ndërtimet. Gjithashtu kemi propozimin për bartjen e mjeteve të parapara për 
ndërtimin e fushave të hapura sportive, projekt ky i cili vazhdimisht ka qenë edhe në 

fushatën paraelektorale por edhe paselektorale duke përfshirë edhe ndërtimin e tribunave 
në stadionin e qytetit, projekt të cilin të gjithë e mbështesim por edhe të gjithë jemi në 
dijeni se nga niveli qendror janë ndarë mjete për rregullimin e stadionit dhe i njëjti duhet 
të përfundoj me mjete të ndara nga Ministria përkatëse, ndërsa me këtë ri-alokim mjetet 
e parapara për fusha të hapura sportive barten në projektin për ndërtimin e tribunave në 
stadionin e qytetit, dhe tani buxhetin që e kemi paraparë për fusha të basketbollit, tenisit 
dhe futbollit në lokalitete të ndryshme qe tetë vite me radhë, hiqen dhe ato mjete po barten 
në stadionin e qytetit ‘’Zahir Pajaziti’’. Mandej kemi një Marrëveshje të nënshkruar nga 
Kryetari i Komunës dhe Ministri i Ministrisë së Kulturës Rinisë dhe Sportit, për ndërtimin 
dhe përfundimin e tribunave të stadionit, dhe tani nuk di se cilit dokument t’i besojmë, 
donacionit të Qeverisë së Kosovës përkatësisht Ministrisë përkatëse për ndërtimin e atyre 
tribunave apo do t’i besojmë Komunës e cila me këtë ri-alokim bartë mjete për atë projekt, 
kështu që ky propozim vendim i cili varësisht rezultatit të votimit nga ne mund të bëhet 
vendim i cili përcakton bartjen e atyre mjeteve. Komplet fushata e zgjedhjeve të fundit e 
Kryetarit të Komunës z.Agim Veliu dhe premtimet kryesore për vënie në lajthitje të 
qytetarëve, edhe nëpër media por edhe nëpër qytet, kanë qenë, ndërtimi i fushave të 
hapura, zhdukja e ujërave të zeza, ndërtimi i kolektorëve, ndërtimi dhe funksionalizimi i 
spitalit, ndërtimi i shesheve dhe ngritja e shtatoreve si propozime kryesore, dhe tani unë 
si qytetarë por edhe si përfaqësues i një subjekti politik e them se të gjitha këto propozime 
kanë qenë dhe me të njëjtat këto propozime sërish në muajin shator do të del para 
qytetarëve. Vlen të ceket se fshati Kërpimeh me rrethinë, qe 17 vite i qëndron stihisë se 
a do të ndërtohet një fushë e hapur apo jo. Unë personalisht por edhe Grupi i këshilltarëve 
të PDK-së krejt çka e mbështesim në këtë propozim vendim është propozimi i Drejtorisë 
së Shërbimeve Publike Mbrojtjes dhe Shpëtimit, investimet në brezin kufitar sepse për 
herë të parë kemi një propozim për investime në brezin kufitar me qëllim të sjelljes së 
ndonjë investimi në ato mese në mënyrë që banorët të qëndrojnë atje dhe fermerëve t’iu 
krijohen mundësi për zhvillim të bizneseve të tyre, pra nuk dëshirojmë të bëjmë politika 
veç se ne jemi PDK dhe pushteti lokal është LDK por është propozim me vend, dhe me 
këtë dua të them se nuk jemi tërësisht kundër propozimeve për ri-alokim, por jemi kundër 
shumicës së mjeteve të propozuara për ri-alokim i cili sigurisht që do të kaloj me vota por 
jam i bindur se shumica e këshilltarëve nga radhët e LDK-së shpirtnisht nuk e mbështesin 
por që në aspektin formal vota duhet të shkoj për propozimin e Kryetarit të Komunës. 
Prandaj për këto arsye, që edhe pas katër viteve, propozimet e veta Kryetari i Komunës 
i ka sjellë në Kuvend për t’i shfuqizuar, Grupi i këshilltarëve nga radhët e PDK-së nuk e 
mbështet këtë propozim vendim, përveç propozimeve për investime në brezin kufitar të 
cilin e mbështesim 100%. Ne kemi qenë të interesuar që pasi Kryetari e ka fituar pushtetin 
ka thënë se do t’i ndërtoj fushat e hapura është dashtë të ndërtohen ose të tregohet se 
kur do të ndërtohen, është dashtë të tregoj se cilave familje do t’iu zhduket skema sociale 
dhe sa shtëpi do të ndërtohen, pastaj sot është dashur ta dijmë se ku do të jetë prona që 
do të ndërtohet kolektori i ujërave të zeza sepse kanë qenë propozime të tij dhe është 
dashur të tregohej vendi ku do të ndërtohen ato kurse ne do të votonim për, ndërsa për 
forma politike të shfuqizohen premtimet e veta, mund t’i shfuqizoj Grupi i këshilltarëve të 
LDK-së dhe për këtë jam shumë i kënaqur që premtimet e Kryetarit të bëra gjatë fushatës 
dhe pas fushatës do të shfuqizohen nga vetë ata këshilltarë.  

z.Avni Ajeti, theksoi,  sa jam në dijeni dhe sa kam informacione, mjetet buxhetore për 
ndërtimin e bulevardit dhe shesheve të Heronjve, janë ndarë nga Ministria e Ambientit. E 
kuptoj se ato mjete mund t’i tërhiqni dhe t’i lëvizni, mirëpo mua më bënë shumë përshtypje 
përgjigja e dhënë nga  drejtori i Drejtorisë përkatëse i cili në mbledhjen e KPF-së ka thënë 
se janë paraqitë pengesa, dhe unë pyes çfarë pengesash janë ato.  
z.Haki Rudari, theksoi, fillimisht dëshiroj të ndalem rreth çështjes së ngritur nga z.Rafet 
Llapashtica që ka të bëjë me kompaninë ‘’Titanium’’ në fshatin Herticë, pra dëshiroj t’ju 
njoftoj se në Grupin tonë të LVV-së një kërkesë e tillë nuk ka ardhur. Po ashtu nga drejtori 
i DPUMM u tha se kompania në fjalë nuk ka leje nga Komuna, kurse unë e shfletova 
Ligjin për vetëqeverisje lokal ku në nenin 17 ndër të tjerash thuhet, si kompetencë e plotë 
dhe ekskluzive e Komunës është shfrytëzimi i tokës dhe zhvillimi edhe lejet e mjedisit 
lokal, prandaj në këtë drejtim nëse është e vërtetë se kompania në fjalë është duke 
punuar dhe e ndotë ambientin normal që qeveria lokale është dashur të merre hapat e 
nevojshëm.  Sa i përket propozim vendimit për ri-alokimin e buxhetit, unë pak sa edhe 
dje në mbledhjen e KPF-së e ngrita çështjen ku vërtetë nëse ndalemi dhe analizojmë këtë 
ri-alokim tregon se qeveria lokale është duke punuar pa program qeverisës gjë të cilën 
ne si Grup e kemi përsëris vazhdimisht, e them këtë sepse në qoftë se ekziston programi 
qeverisës natyrisht se ri-alokimi ose do të jetë në vlerë shumë të vogël ose nuk do të vie 
në shprehje fare, por kur nuk ekzistojnë kodet dhe projektet zbatuese të rregulluara mirë 
atëherë duhet bëhen ri-alokime e që duhet merren mjete, të barten dikund dhe sërish të 
merren mjete dhe të barten dikund, prandaj kjo për ne është e papranueshme. Ka raste 
ku qytetarët edhe përkundër gjendjes së rëndë ekonomike i kanë bërë projektet e tyre, 
kryesisht për asfalt dhe për rregullim të rrugëve, dhe të cilat nuk janë marrë fare parasysh 
dhe nuk janë futur në program ose në projekte të planifikuara. Në vazhdim do të cekë 
disa ri-alokime të cilat për ne janë të papranueshme, dhe ajo që për ne vërtetë është 
skandaloze do të thoja dhe tepër e papranueshme është ri-alokimi i mjeteve prej 
930,000.oo€ nga programi 66030 kategoria ekonomike për investime kapitale, shumë e 
cila bartet në 20 nën-kode tjera, ndërsa kanë qenë të ndara për ndërtimin e bulevardit 
dhe sheshit të Dëshmorëve Zahir Pajaziti – Hakif Zejnullahu - Ilir Konushefci, projekt për 
të cilin ne si Grup qysh atëherë i kemi dhënë përkrahje shumë të fuqishme dhe kemi 
thënë se është tepër e vonuar por edhe përkundër kësaj e kemi përkrahë, kurse tani të 
ri-alokohen ato mjete për ne LVV-në është shumë e papranueshme. Sa i përket asaj që 
në KPF u tha se lidhur me këtë projekt ka probleme pronësore, unë mendoj se kjo edhe 
më tej i shkon asaj që qeveria lokale para se të futë projekte në planifikimet e veta, duhet 
të shikohet pronësia e secilit projekt ka apo nuk ka probleme pronësore, e them këtë 
sepse kemi një qeverisje e cila vazhdimisht ka qeverisur me Komunën e Podujevës. 
Çështje tjetër e cila po ashtu nuk është specifikuar, është shuma prej 275,000.oo€ për të 
cilën thuhet vetëm që barten për asfaltimin e disa rrugëve nëpër lagje të ndryshme të 
qytetit, dhe kjo praktik vazhdimisht po përsëritet ndërsa ne këshilltarët e Kuvendit në 
bashkëbisedime me qytetarë nuk po kemi përgjigje adekuat se për cila rrugë dhe lagje 
bëhet fjalë sepse nuk po kemi materiale të specifikuara mirë. Po ashtu tek investimet 
kapitale për rastet emergjente kodi 40269, ne mendoj se jo që duhet të bartet shuma prej 
15,000.oo€ por ajo shumë duhet të rritet për arsye se gjatë vizitave tona me fermerë të 
ndryshëm janë paraqitë kërkesa të shumta dhe kanë pakënaqësi të shumta në lidhje me 
pagesën për dëmet që janë bërë nga fatkeqësitë natyrore, unë posedoj këtu një listë e 
cila ka ardhur edhe nga Ministria përkatëse ku shprehet qartë pakënaqësia e fermerëve 

dhe ankesat e shumta sidomos këto dy viteve të fundit janë duke u dëmtuar nga të 
reshurat ose nga faktorët klimatik, shembull, është vlerësuar shuma prej 56,817.oo€ si 
dëme të shkaktuara kurse kompensimi është në shumë 14,200.oo€, andaj mendoj se 
qeverisja komunale duhet më shumë të ndërmerr masa për zhvillimin dhe mbrojtjen e 
fermerëve ngase ka të atillë që atë veprimtari e kanë të vetmin burim të mbijetesës sikurse 
që ne kemi këto vende të punës, prandaj edhe kjo është e papranueshme dhe një prej 
arsyeve që nuk do ta votojmë këtë ri-alokim sepse bëhet fjalë për një bartje të mjeteve 
nga një kod i cili është dashur të ketë rritje të shumës edhe pse si parti në pushtet gjithherë 
është thënë se Komuna e Podujevës e ka në prioritete bujqësinë por që nuk po e vërteton 
atë. Po ashtu gjëra të cilat mendoj se vërtetë janë tejet negative është edhe projekti për 
ndërtimin e fushave të hapura sportive, projekt i cili ri-alokohen rreth 25,000.oo€, dhe për 
këtë e them me përgjegjësi të plotë se më shumë ka pasur fusha të hapura sportive në 
vitet e 80-ta se sa tani, dhe madje në ato vite kanë qenë 3-4 klube të futbollit të madh siç 
quhet, të cilat kanë bërë gara të ndryshme kurse sot nuk janë më, prandaj e them se ne 
duhet t’iu krijojmë kushte rinisë dhe sportistëve tanë e jo të ri-alokojm mjete në kode tjera. 
Edhe një gjë dua ta them dhe sigurisht që nga dikush do të marrim përgjigje, shumica e 
këtyre mjeteve shkojnë për shërbime kontraktuese tjera, a mund ta dimë se për cilat 
shërbime kontraktuese tjera bëhet fjalë, a ka ndonjë emër apo vetëm ashtu fillimisht 
barten dikujt pastaj pas 3-4 muajve sërish barten dikund tjera. Pastaj tek arsimi, dëshiroj 
të marrë përgjigje pse në Drejtorinë e Arsimit, nga arsimi fillor kodi funksional 0912 merren 
39,754.oo€ dhe barten tek arsimi i mesëm. Këto dhe shumë çështje tjera mendoj se 
tregojnë se vërtetë ky ri-alokim i mjeteve nuk bëhet për interes të qytetarëve por bëhet 
pikërisht për interes ndoshta të fushatës zgjedhore aktuale por edhe asaj që do të ndodh 
edhe më vonë për t’i kënaqur njerëzit me asfalt dhe gjëra të tjera për të cilat asnjëherë 
nuk kemi qenë kundër në parim, por mendojmë se vetëm asfalti nuk e zhvillon Komunën 
por ka edhe gjëra tjera të cilat jemi kompetent me ligj, dhe pikërisht për këtë arsye mendoj 
se shuma prej 930,000.oo€ e paraparë për ndërtimin e sheshit bartet dhe shkon në 20 
projekte tjera për kanalizime dhe asfalt.  
z.Flakron Gashi, theksoi, ne sot jemi para një akti i cili vërteton në vazhdimësi ngritjet 
dhe shqetësimet të cilat i kemi bërë si parti opozitare në kontujnitet edhe kur është 
aprovuar buxheti për këtë vit por edhe largimi nga lista e projekteve prioritare. Unë me 
vëmendje e dëgjova drejtorin e DBF z.Isuf Latifi për sqarimet e dhëna, mirëpo ai i iku një 
shume të rrumbullakosuar, dhe sot bëhet fjalë për një ri-alokim të mjeteve prej rreth 
1,303,000.oo€, shumë e cila i bie rreth 25% e mjeteve nëse bashkohen dy kategoritë e 
mjeteve, investime kapitale - mallra dhe shërbime, kurse pas gjashtë muajsh të kesh 
nevojë të lëvizësh rreth 25% të buxhetit nga dy kategoritë e cekura, kjo i bie, pasaktësi 
në përllogaritje apo menaxhim i dobët qeveritar. Jemi në dijeni dhe jemi shumë të 
vetëdijshëm dhe kemi qenë ata të cilët kemi ngritur një shqetësim se pse nuk është 
zbatuar një vendim i vitit 2012 për sheshin në fjalë, por fillimisht Komuna nuk ka qenë në 
dijeni se ekziston ai vendim, pastaj arsyetimi i dytë ka qenë se nuk ka mjete, arsyetimi i 
tretë ka qenë se u zotuan mjetet, ndërsa tani duhet të shpërndahen nëpër projekte tjera. 
Shuma e shpërndarë në vlerë 940,000.oo€ dhe ridestinimi në kode dhe projekte tjera 
bëhet kryekëput për interesa politike dhe fushatë parazgjedhore. Unë kam informata të 
sakta për bisedat e zyrtarëve komunal për të paktën 4 projekte të cilat shkojnë në drejtim 
të lagjeve të përkrahësve të partisë suaj, kjo që po e them është shumë e sigurt, andaj 
edhe bëjë pyetje, këto projekte a janë pjesë e listës së projekteve prioritare për vitin 2017. 

Gjithashtu për shuma tjera, konkretisht 50,375.oo€ bartet për shërbime tjera 
kontraktuese, e që edhe unë ndaj mendjen me këshilltarin kolegun nga radhët e LVV-së, 
dhe shtroj pyetje se për cilat shërbime bëhet fjalë, pastaj kemi shumën tjetër për ri-alokim 
nga projektet për renovimin e objekteve shëndetësore, rregullimi i oborreve të QKMF-së 
dhe për pajisje mjekësore në shumë 19,655.oo€, të cilat barten për ndërtimin e shtëpive 
në Lagjen e Dëshmorëve në fshatin Balloc, çështje për të cilën kërkoj sqarim sepse unë 
sa jam në dijeni ekziston një Memorandum Bashkëpunimi që Komuna obligohet të 
rregulloj infrastrukturën përcjellëse dhe jo ndërtimin e shtëpive sepse ajo është 
kompetencë e Ministrisë përkatëse, mirëpo sipas mendimit tim ky përshkrim është i 
gabueshëm. Pastaj kemi çështjen tjetër, ridestinimi i mjeteve nga nën-programi i arsimit 
të mesëm, për pagat e 12 punëtorëve, ndërsa ne jemi të vetëdijshëm se numri i 
mësimdhënësve është në përpjesëtim me numrin e nxënësve dhe nëse ne jemi në 
gjysmë të vitit dhe tani na bie ndërmend që i kemi 12 mësimdhënës më shumë dhe të 
cilët mund të mbesin pa paga, kjo është një hile politike dhe nuk ka të bëjë asgjë me 
profesionalizëm. Nëse flasim për ri-alokim të buxhetit si kategori ligjore kjo është e drejtë, 
por të shfrytëzohet ky ri-alokim duke mbuluar veprime tjera politike nuk është korrekt. Unë 
shtroj pyetje, meqë sot do të duhej të ishte prezent këtu edhe drejtori i Drejtorisë së 
Arsimit, sa mësimdhënës në Komunën e Podujevës qoftë në shkolla fillore qoftë të 
mesme, nuk e kanë normën e plotë të orëve, dhe këta që nuk e kanë normën e plotë të 
orëve sa janë të njëjtit profesion, e them këtë sepse është jo logjike dhe jo e moralshme 
dhe jo etike nëse ka mësimdhënës të cilët i kanë nga 14-15 orë të të njëjtës lëndë dhe 
nëse një mësimdhënës del në pension ato 20 orë të ndahen për të krijuar dy vende të 
reja të punës, andaj kërkoj që të keni kujdese në fushën e arsimit sepse po e sjellim në 
humnerë. Kur kemi kritikuar për gjendjen në arsimit, dikush ka thënë mjeran dhe fatzi janë 
këta që po e ngrisin kështu, mirëpo shikojeni rastet kur sot nxënës të shkollave fillore 
udhëtojnë me armë të ftohta nëpër ekskursione, madje bartin me vete edhe substanca 
narkotike, unë jam në dijeni se për cilën shkollë bëhet fjalë por nuk dua ta ceku emrin e 
shkollës sepse sigurisht jeni në dijeni edhe ju, por ne kemi kërkuar të ketë masa edhe 
nga Stacioni i Policisë në Podujevë dhe pikërisht unë kam qenë ai i cili i kam 
paralajmëruar këto grupe të caktuara nëpër shkolla fillore kurse të gjithë keni heshtur. Për 
fund një pyetje për ju i nderuari Kryesues i Kuvendit, por edhe për kolegët nga zyra ligjore, 
nëse i një vendim i Kuvendit të Komunës ekziston qe 5 vite dhe atë vendim është i 
obliguar ta zbatoj një Drejtori e caktuar, fjala është për vendimin për sheshin e 
Dëshmorëve, a mund të më jepni një arsyetim se mbi barrën e kujt bie përgjegjësia për 
mos zbatimin të atij vendimi.  
z.Mehmet Gashi, Kryesues i Kuvendit, theksoi, meqë parafolësi parashtroj pyetje në 
drejtim timin, do të jap një përgjigje lidhur me këtë por edhe rreth ri-alokimit edhe pse nuk 
pata ndërmend diskutoj rreth kësaj çështje. Ju njoftoj se në bazë të dispozitave përkatëse 
ligjore lejohet ri-alokimi i buxhetit apo rishikimi i buxhetit. Rishikimi i buxhetit është më i 
thellë dhe ka tjetër natyrë ku mund të bartën mjetet nga një projekt në tjetrin, ndërsa sa i 
përket ri-alokimit kemi të bëjmë e projekte të cilat janë të miratuara në Kuvendin e 
Komunës por që në bazë të procedurave ka projekte për të cilat nuk mjaftojnë mjetet e 
parapara dhe ka projekte të cilat kanë përfunduar dhe kanë tepruar mjete, do të thotë 
bëhen lëvizje duke plotësuar projektet me buxhet të pamjaftueshëm nga projektet me 
buxhet të tepruar me qëllim të rregullimit financiar në mënyrë që të parandalohet suficidi 
i buxhetit, çështje kjo e cila aplikohet nga të gjitha Komunat pothuajse siç ishte rasti edhe 

i Komunës së Prishtinës dje. Unë para vetës e kam buxhetin, dhe dëshiroj t’jua sqaroj një 
gjë, pika 9 – punimi, ndërtimi dhe vendosja e shtatores së Heroit Ali Ajeti në qytet si dhe 
punimi, ndërtimi dhe vendosja e monumentit të tre Heronjve të Kosovës Zahir Pajaziti – 
Hakif Zejnullahu – Ilir Konushefci në sheshin e Dëshmorëve i cili gjendet afër Postës, pra 
janë projekte që nuk janë prekur, dhe mund t’i shihni edhe ju tek përshkrimi i projekteve 
prioritare për vitin 2017 ku thuhet ndërtimi në qytet i bulevardit dhe sheshit të Dëshmorëve 
Zahir Pajaziti – Hakif Zejnullahu – Ilir Konushefci, dua të them se në këto mjete nuk është 
ndërhy por janë procedurat ato që duhet zhvilluar për realizimin e tyre, mjetet buxhetore 
janë të siguruara dhe projektet duhet të kryhen, pra tjetër është ai projekt i cili ka qenë 
për qendrën e qytetit, por të mos gabohem janë 100,000.oo€ të veçanta për projektet për 
Dëshmorët e cekur dhe nuk janë bartë ato.  E përsërisë edhe njëherë që ky ri-alokim 
është e drejtë ligjore, projektet janë të miratuara në Kuvend prandaj këto lëvizje bëhe nga 
projektet që kanë tepricë të mjeteve në ato që kanë mungesë.  
z.Flakron Gashi, theksoi, më habitë rasti që ju Kryesues i Kuvendit po largohesh prej 
përgjegjësive në ë cilat thirresh, dhe sa unë jam në dijeni ju jeni Kryesues i Kuvendit kurse 
po e luani rolin e një drejtori ekzekutiv, Kryetarit të Komunës apo Nënkryetarit. Unë 
parashtrova pyetje në lidhje me vendimin e vitit 2012 i cili nuk zbatohet dhe Kryesuesi iu 
shmang pyetjes dhe nuk dha përgjigje se në barrën e kujt bie zbatimi i një vendim të tillë 
i cili nuk është zbatuar qe 5 vite. Ne të gjithë dimë të lexojmë shifra ashtu siç jemi në 
dijeni se ridestinimi i buxhetit është kategori ligjore dhe vetë fakti që ne e mbështetëm 
rendin e ditës tregon se ne e njohim si kategori ligjore e që në fakt jemi të obliguar ta 
njohim dhe për këtë askush nuk dyshon, mirëpo të fshihesh në emër të një kategorie 
ligjore dhe të bëhen lëvizje të tilla në shumë prej 1,303,000.oo€ nëpër projekte tjera nuk 
është në rregull dhe korrekte. Andaj drejtorët e Drejtorive janë prezent këtu dhe nëse 
kanë diçka të shtojnë rreth asaj që ne i ngritëm mund ta bëjnë, nëse jo atëherë ose është 
ajo që ne po e themi ose ndoshta nuk është kompetencë e drejtorëve dhe tani duhet t’ia 
bëni ‘’aminin’’ ashtu siç ju vie, mirëpo mua më vie keç që ju Kryesues po dilni në rolin e 
pozitarëve, kur jemi në dijeni se jeni Kryesues i të gjithëve.  
z.Avni Ajeti, theksoi, i nderuari Kryesues i Kuvendit, këtë që po e them merreni si këshillë 
por edhe si nga një këshilltarë i Kuvendit, si të doni ju, kur përmendni sheshet në 
Podujevë dhe emrat e Zahir Pajazitit, Hakif Zejnullahut, Ilir Konushefcit, shkruajeni në 
letër dhe mbajeni mend mirë se nuk mund të ndërtohet shtatore në Podujevë pa 
Dëshmorin Edmond Hoxha, pra këtë mbajeni në mend mirë.  
z.Mehmet Gashi, Kryesues i Kuvendit, theksoi, përgjigje parafolësit, unë paraprakisht 
vetëm e lexova Vendimin e Kuvendit të Komunës i cilin është miratuar nga të gjithë.  
z.Bahri Selimi, theksoi, sa i përket ri-alokimit të buxhetit, parafolësit pothuajse i thanë të 
gjitha gjërat që është dashtë të thuhen para këtij Kuvendi dhe për të cilat themi se këto 
mjete nuk janë të ri-alokuara në mënyrë të mirë dhe të rregullt. Edhe pse disa nga 
parafolësit i ceken disa shifra, unë po mundohem t’i ceku disa shifra të sakta të cilat i kam 
nxjerrë edhe pse ato shifra është dashtë të nxirren nga drejtori i cili e ka përgatitur këtë 
ri-alokim. Kemi shumën prej 1,324,837.oo€ e cila është propozuar të ri-alokohet, shumë 
e cila nëse përpjesëtohet me buxhetin për investime kapitale i bie fiks 26% e buxhetit, 
pastaj nëse e ngritim një diagonale me periudhën kohore kjo përqindje prej 26% për katër 
muaj i bie që deri në fund të vitit kanë për tu ri-alokuar 75%, kurse vetëm 25% e buxhetit 
po mbeten buxhet i aprovuar në këtë Kuvend sipas ndarjes së buxhetit që është bërë me 
projektbuxhetin e Komunës për vitin 2017, do të thotë se 75% e buxhetit po ri-alokohet e 

që në fakt për nga praktika ne jemi mësuar të merremi me ri-alokim dhe me ridestinim të 
buxhetit të paktën tri herë në vit. Çështja që më ka bërë përshtypje më së shumti është 
shuma prej 67,975.oo€ e cila ri-alokohen në shërbime kontraktuese, e që janë të 
padefinuara dhe nuk e dimë se cilat janë ato shërbime, por të cilat thithin një vlerë të 
madhe prej 67,975.oo€, për të cilën mendoj se dikush është dashtë dhe duhet të jep 
llogari dhe përgjegjësi për këtë. Nëse flasim për kontrata, unë njëmend bie në dyshim se 
për çfarë kontratash bëhet fjalë, mirëpo kur e kam parasysh tani kohën e fushatës 
parazgjedhore më shkon mendje ku mund të shkojnë ato mjete dhe për këtë mendim nuk 
po dyshoj fare në vete. Tani saktësisht nuk po e di a do të bëhen kontrata me ndonjë 
kompani për t’i udhëhequr fushatat apo me ndonjë kompani e cila merret me vjedhjen e 
votave, po shprehem kështu banalisht, mirëpo si do që të jetë është e papranueshme që 
të ndahen këto mjete për këtë çështje. Parafolësit folën mjaft për bulevardin, por edhe 
unë nuk mundem të anashkaloj këtë pa i thënë disa fjalë, Kryesuesi i Kuvendit u mundua 
të arsyetoj duke thënë se ato mjete janë heqë nga rrugët, mirëpo i nderuari Kryesues i 
Kuvendit nëse drejtori i Drejtorisë përkatëse ka shkruar drejtë dhe pa gabime teknike, 
është shumë e qartë se prej nga ri-alokohen ato mjete, pra nga bulevardi i qytetit, e jo 
nga rruga siç u tha, dhe rruga me bulevard kanë një dallim të madh, madje shumë qartë 
thuhet në dokument se nga sheshi i Dëshmorëve, andaj arsyetimi i Kryesuesit të Kuvendit 
nuk po konsiston me realitetin. Pra nga ai projekt në vlerë 930,000.oo€, prej tyre 
275,000.oo€ shkojnë për asfaltim të disa rrugëve të pa precizuara në qytet, e që i bie se 
për 29,56% të këtij ri-alokimit nuk jeni në dijeni se ku i destinoni, andaj nëse këtë nuk e 
keni ditë me rastin e përgatitjes së buxhetit si ka mundësi të dini se ku shkojnë ato mjete 
me këtë ri-alokim. Më kujtohet mirë kur në vitin 2016 me rastin e votimit të projektbuxhetit 
i cili personalisht për mua ka qenë i votuar madje me një vullnet bukur të madh për arsye 
se ka qenë i përfshirë edhe ndërtimi i sheshit në fjalë, mirëpo tani kur po e shoh se pas 
një viti ai projekt hiqet ose siç e shoh unë pothuajse eliminohet në tërësi, dhe është e kotë 
ajo që u tha se mjetet për atë projekt nuk janë prekë, mendoj se projekti në fjalë ashtu siç 
ka vazhduar një kohë të gjatë pa u realizuar, ashtu do të mbetet i parealizuar, madje duke 
marrë parasysh edhe qarjet e fundit të partnerëve qeverisës së Kosovës, ai projekt nuk 
do të realizohet fare as në këtë vit. Përfundimisht më duhet ta them se është shumë 
prekëse, dhe unë po ndihem i fyer kur e shohë se po ri-alokohen mjetet në këtë formë 
prej këtij projekti, dhe e kam kuptuar qartë se me këtë dikush po bënë lojë dhe fushat si 
dhe po mundohet të përfitoj mbi gjakun e atyre të cilëve është dashtë t’ua realizoj 
projektin, ndërsa dikush tjetër prap po luan, po keqpërdor dhe po mashtron me këtë 
projekt sepse brenda një viti ndahen mjete buxhetore për një projekt të tillë dhe të njëjtat 
ri-alokohen në projekte tjera, dhe në këtë rast jo që ata janë të fyer por jemi të fyer të 
gjithë, prandaj në asnjë mënyrë mendoj që nuk do ta përkrahni një ri-alokim të tillë.  
znj.Kumrie Hoti, theksoi, në bazë të analizave të bëra rreth këtij ri-alokimi të buxhetit, 
më intereson ta di se si ka mundësi që nga kujdesi primar shëndetësorë të ridestinohen 
mjete buxhetore kur të gjithë jemi në dijeni se gjendja aty është jo e mirë. Kemi mungesë 
të aparaturave të ndryshme, madje edhe nëse i kemi ato aparatura prezent nëpër qendra, 
ato janë të prishura dhe fare nuk servisohen. Gjithashtu kam pyetje për drejtorin e 
Drejtorisë së Shëndetësisë dhe Mirëqenies Sociale i cili ka paraparë mjete për shërbime 
kontraktuese tjera, andaj më intereson ta dijë se për çfarë shërbimesh bëhet fjalë.  

z.Hasan Softolli, theksoi, ky ri-alokim i mjeteve i mundëson Ekzekutivit të Komunës që 
të bëjë shfrytëzimin e buxhetit në mënyrë korrekte duke ri-alokuar mjetet buxhetore nga 
teprica e projekteve të ndryshme si dhe nga pamundësi të ndryshme për realizimin e disa 
projekteve, në drejtim të projekteve më prioritare që Ekzekutivi i Komunës i ka 
parashikuar si të tilla. Andaj ky ridestinim i mjeteve nuk paraqet dobësi menaxhuese në 
projekte, ashtu siç u tha, por paraqet shfrytëzim më real të buxhetit ngase për projektet e 
planifikuara ju është dhënë mundësia Ekzekutivit të Komunës që në bazë të ligjit për 
financat e pushtetit lokal, dhe ligjit për menaxhimin e financave publike dhe përgjegjësitë, 
që ri-alokimi të bëhet në projekte të realizueshme. Ne e mbështesim këtë propozim 
vendim të Ekzekutivit të Komunës i cili me kohë ka evidentuar dhe ka vepruar mes 
projekteve planifikuese dhe atyre që do të realizohen, si dhe mendojmë se të gjitha 
projektet që Komuna ka paraparë t’i realizoj janë të rëndësishme për qytetarët e Komunës 
së Podujevës, projekte të cilat janë të ndryshme dhe të detajuara qartë në këtë propozim. 
z.Rafet Llapashtica, theksoi, kolegu parafolës e tha se po ri-alokohen mjete nga teprica 
e mjeteve në projekte, por unë i them kolegut z.Hasan Softollit se në qoftë se ai del dhe 
shëtit për qytet do të shoh se ato projekte nuk janë nisë fare, jo që ka mjete tepricë, pra 
bulevardi nuk është nisë, fushat e hapura sportive nuk janë nisë, kolektorët e ujërave të 
zeza nuk janë nisë, mirëpo kolegu në fjalë është Ekonomistë dhe të paktën titullin ja 
respektoj unë sepse se atë e ka vlerësuar dikush, mirëpo si magjistër i shkencave të 
ekonomisë që je i nderuar, kur të folesh për të hyrat ekonomike mendoj se paksa duhet 
të thirresh në linja konkrete pa marrë parasysh a lavdëron apo kritikon duhet të kesh bazë 
në diçka. Për të gjitha këto mjete të cilat janë propozuar për ri-alokim, asnjë nuk jemi 
kundër për ridestinimin e tyre nga teprica e mjeteve në kode buxhetore, por rreth 90% e 
këtij  buxhetit të propozuar për ri-alokim janë për projekte të cilat nuk janë nisë fare. Ne 
nuk jemi për të penguar punën për qytetarët, dhe ashtu siç e ceka edhe më parë, 
mbështes ridestinimin e mjeteve nga tepricat për investime në zonat kufitare, mirëpo nuk 
është e logjikshme që këshilltari në fjalë në diskutimin e tij të thotë gjëra të tilla, ndërsa 
ne vetëm të dëgjojmë dhe në fund ta ngritim dorën për, sepse edhe ne kemi një përgatitje 
profesionale shikojmë dhe analizojmë sesi po shfrytëzohet buxheti i Komunës. Andaj ne 
jemi kundër bartjes së mjeteve buxhetore nga projektet e premtuara të cilat nuk janë nisë 
fare, arsye për të cilën edhe do të votojmë kundër.  
z.Flakron Gashi, theksoi, dëshiroj të bëjë vetëm një risqarim, për mendimin tim nuk është 
zotësi që vetëm të arritët brenda një periudhe të caktuar kalendarike të shpenzohen 
mjetet buxhetore të garantuara, shembull, sikur një kryesues i familjes ose i zoti i shtëpisë 
të arrij të shpenzoj gjithë pagën, por zotësi është nëse arrin të shpenzoj gjithë pagën dhe 
të plotësoj gjitha nevojat e anëtarëve të familjes. Andaj nëse sot thuhet që ky ri-alokim i 
buxhetit është në rregull, bazë ligjore po, mirëpo sipas nevojave jo. Kolegu nga LVV-ja e 
ceku se sot po ridestinohen rreth 275,000.oo€ për rregullim të rrugëve të qytetit, ndërsa 
ne jemi në dijeni dhe kushdo që kalon nëpër qytet numri i gropave është me qindra, madje 
bie në gropë sikur të jesh në ara, kurse ka pasë kontrata për renovimin e rrugëve të 
qytetit, nëse nuk gaboj kompania ‘’Integrall’’ që bëhet fjalë për qindra mijëra euro, ndërsa 
sot sërish ridestinohen qindra mijëra euro për rregullimin e atyre rrugëve në qytet, kurse 
në qendër të qytetit ekzistojnë gropa nga 20 – 30cm të thella, unë nuk di çka të them dhe 
kjo punë nuk do koment.  

z.Durim Salihu, drejtor i Drejtorisë së Planifikimit Urban dhe Mbrojtjes së Mjedisit 
(DPUMM), theksoi, u mundova të evidentoj të gjitha shqetësimet e këshilltarëve parafolës 
dhe po ashtu po mundohem të jap përgjigje, sqarime dhe arsyetimet përkatëse. Me këtë 
propozim vendim për ri-alokimin e buxhetit të Komunës përkatësisht ridestinimin e një 
shume të caktuar të mjeteve buxhetore në bazë të kodeve përkatëse, arsyetimi konkret 
ka të bëjë rreth projektit për ndërtimin e bulevardit dhe sheshit në rrugën ‘’Zahir Pajaziti’’ 
ku është planifikuar të ndërtohet sheshi i Heroit Ali Ajeti si dhe sheshi i Heronjve Zahir 
Pajaziti - Hakif Zejnullahu - Ilir Konushefci - Edmond Hoxha, sheshe për të cilat unë e 
them se do të ndërtohen, mirëpo shuma prej 930,000.oo€ ka qenë e planifikuar dhe 
miratuar për ndërtimin e bulevardit.  Agjensioni për Menaxhimin e Komplekseve të 
Memorialeve të Kosovës, e ka proceduar tenderin, ka shpall fituesin dhe është duke u 
ndërtuar shtatorja e katër Heronjve, shtatore e cila është e planifikuar të vendoset sipas 
Vendimit të Kuvendit të Komunës në hapësirën afër Postës dhe Telekomit të Kosovës, 
projekt ky i cili do të kryhet në këtë vit. Gjithashtu për shtatoren e Heroit Ali Ajeti, në 
konsultime edhe me familjarët e Tij, është caktuar pozita se ku do të vendoset, projekt ky 
i cili ende është në proces të tenderimit. Pra mjetet buxhetore për këto dy shtatore që 
krijojnë dy sheshe që kanë qenë me vendime të Kuvendit të Komunës, do të realizohen, 
ndërsa pjesa prej 930,000.oo€ ka të bëjë komplet me gjithë sipërfaqen prej mbi 28 mijë 
m2 që llogaritet prej kryqëzimit të rrugës te ish ‘’Hotel Llapi’’, komplet rruga ‘’Xhemajl 
Mustafa’’ me rrugën ‘’Zahir Pajaziti’’ deri tek kryqëzimi me rrugën ‘’19 qershori’’ afër 
Teatrit të Qytetit, mirëpo komplet kjo hapësirë prej mbi 28 mijë m2 nuk mund të realizohet 
për shkak të një pengese që ka dal e që ka të bëjë me pronën.  
Dikush nga parafolësit e tha se qysh qeverisja komunale nuk e ka menduar më herët një 
problem të tillë, por unë nuk kam mundur të paragjykoj gjëra të tilla dhe kur e kam marrë 
detyrën projektuese së bashku me stafin e Drejtorisë, ne i kemi marrë të gjitha parcelat 
në kuadër të hapësirës së lartcekur dhe nuk ka figuruar asnjë pronë me ndonjë emër 
privat por e gjitha ka qenë pronë publike, mirëpo ndërkohë për një pjesë të sheshit aktual 
përkatësisht përball restorant ‘’Marigona’’ si dhe për një parcelë përballë restorant ‘’Kafja 
e Sabitit’’ është lajmëruar një qytetarë i cili ka bërë kërkesë në DPUMM për leje për 
ndërtimin e një objekti afarist - lokale P+1 si dhe tjetra për një shtëpi banimi, kërkesa të 
cilat janë refuzuar, mirëpo në fakt ai person dokumentacionin e posedon, por për mënyrën 
se si i ka nxjerr dhe ku i ka marrë ato të cilat edhe i ka regjistruar është duke u marrë 
Ministria përkatëse si shkallë e dytë, dhe në këtë aspekt neve si Komunë na është tërheq 
vërejtja që mos të hymë në procedura pa u sqaruar kjo çështje, pra kjo është arsyeja që 
ne nuk kemi mund të startojmë. Mjetet tjera të ndara në ato 20 kode, 10 prej tyre kanë 
qenë kode të miratuara dhe 10 tjerat kanë qenë projekte të planifikuara për realizimin e 
tyre. Po ashtu kemi edhe një ri-alokim në vlerë prej 20,000.oo€ (10,000.oo€ grant dhe 
10,000.oo€ nga të hyrat) tek hartimi i planeve të hollësishme rregullative, ku në 
bashkëpunim me Ministrinë e Mjedisit dhe Planifikimit Hapësinorë dhe këshillave të 
dhëna nga kjo Ministri, neve si Drejtori e Planifikimit Urban dhe Mbrojtjes së Mjedisit na 
është lejuar mundësia që me kapacitetet tona dhe stafin që kemi, t’i bëjmë vetë korrigjimet 
ose hartimet e tyre, andaj për këtë arsye kemi propozuar ridestinimin e atyre mjeteve të 
planifikuara për hartimin e planeve rregulluese të hollësishme, stafi i DPUMM i ka kryer 
ato korrigjime – ndryshime ku në seancën e radhës besoj se do të kemi propozimin për 
vënie në debat publik. U përmend edhe shuma prej 275,000.oo€ për rrugë dhe rrugica të 
qytetit dhe u tha se nuk janë të specifikuara se për cilat rrugë dhe rrugica është menduar 

të asfaltohen, unë këtu publikisht e them se është një numër bukur i madh i rrugëve dhe 
rrugicave që do të asfaltohen, dhe jemi në fazën finale të përgatitjes për publikim të 
tenderit ku secila rrugë do ta ketë projektin, vëllimin e punëve dhe parallogarinë e vet.  
z.Faik Muçiqi, drejtor i Drejtorisë së Shërbimeve Publike Mbrojtjes dhe Shpëtimit 
(DSHPMSH), theksoi, me vëmendje i dëgjova vërejtjet, kritikat dhe sugjerimet rreth këtij 
propozim vendimi ku brenda DSHPMSH, përmes Kryetarit të Komunës kemi propozuar 
ri-alokim të mjeteve buxhetore në shumë 189,900.oo€ ose 10.73% e buxhetit të 
përgjithshëm të Drejtorisë. Krahasuar me disa vite të mëparshme në këtë periudhë 
zakonisht shumat e ri-alokuara ose rishikuara kanë qenë më të mëdha mirëpo në këtë vit 
kemi këtë shumë që kemi. Në këtë propozim vendim brenda DSHPMSH shuma e ri-
alokuar ka të bëjë me tri projekte, dhe atë, kolektori i ujërave të zeza Gërdoc-Shakovicë 
faza e parë, një pjesë e projektit për raste emergjente si dhe shuma prej 9,900.oo€ pjesë 
nga projekti për shenjzime vertikale dhe horizontale meqë tani kemi një kontratë në 
shumë 35,000.oo€, pra shuma e ridestinuar është suficid nga ky projekt. Po ashtu 
dëshiroj të jap një sqarim rreth heqjes së projektit për ndërtimin e kolektorit të ujërave të 
zeza, sigurisht jeni në dijeni se në këtë Kuvend është miratuar dhe i keni dhënë përkrahje 
një projekti për trajtimin e ujërave të zeza nga huamarrja përmes klauzolës së 
investimeve nga Qeveria e Austrisë, andaj pjesë e atij projekti është edhe segmenti në 
fjalë, prandaj meqë projekti dhe shuma e paraparë është miratuar në vitin e kaluar ne e 
kemi parë të rrugës që mos të shkojmë me dyfishim të mjeteve për të njëjtin projekt por 
ato të ridestinohen, edhe pse Kuvendi i Republikës së Kosovës ende nuk e ka miratuar 
atë projekt dhe posa ta miratoj, ai projekt do të filloj. Për trajtimin e ujërave të zeza – 
kolektor në këtë vit kemi mjete të parapara dhe nuk janë ridestinuar siç është projekti për 
ndërtimin e kolektorit Lipç i Poshtëm – Majac – Lupç i Epërm – Popovë, projekt i cili është 
i miratuar dhe aktualisht është në fazën e hartimit të projektit dhe i cili sigurisht se do të 
filloj me punime në këtë vit, pastaj është kolektori Shtedim – Merdar i cili po ashtu është 
në fazën e fundit të hartimit të projektit dhe do të filloj me punime, si dhe kolektori Shtedim 
– Qytet. Nëse eventualisht do të ketë vonesa sa i përket procesit të huamarrjes, e që 
mund të ndodh një gjë e tillë, atëherë ne propozim buxhetin për vitin 2018, nëse unë jam 
drejtor i kësaj Drejtorie do të propozoj që kolektori Shakovicë – Gërdoc në tërësi të jetë i 
miratuar për vitin e ardhshëm si dhe pjesë e projektit do të jetë edhe vazhdimi i kolektorit 
nga rruga deri në fshatin Sfeqël aty ku ka mbete në gjysmë. Sa i përket investimeve 
kapitale për raste emergjente, konsideroj se paksa disa nga parafolësit patën një 
ngatërresë sepse kjo nuk ka të bëjë me raste emergjente të pagesave të dëmeve, mirëpo 
kjo ka të bëjë për raste emergjente, shembull për intervenime në rrugë të ndryshme e që 
për fat të mirë nuk kemi pasur raste në këtë gjashtëmujor dhe uroj që deri në fund të vitit 
të mos kemi raste të tilla dhe edhe ato 15,000.oo€ të mos shpenzohen fare, ndërsa sa i 
përket kompensimit të dëmeve ne në bazë të një Rregulloreje të nivelit qendrorë kemi 
ngritur një komision i cili vazhdimisht merret me këtë çështje dhe vazhdimisht i përcjellë 
dëmet e shkaktuara në Ministrinë përkatëse me qëllim të kompensimit të tyre, ndërsa 
problemet ligjore që kanë të bëjmë me kompensimin e dëmeve sigurisht jeni në dijeni dhe 
nuk dëshiroj t’i komentoj.  
Për fund, më lejoni të jap edhe një sqarim rreth asaj që dje në media por edhe nga disa 
banorë është thënë se Kryetari i Komunës ka heq dorë nga projekti i ujësjellësit në Orllan, 
unë ju them se nga ai projekt nuk është hequr dorë, është mbajt një takim me drejtorin 
ose menaxherin e ri të ujësjellësit dhe është dhënë një premtim nga KUR ‘’Prishtina’’ se 

shumë shpejt do të filloj me hartimin e projektit zbatues për ujësjellësin në fshatin Orllan, 
projekt i cili ka një kosto mbi 1 milion euro, ndërsa Komuna e Podujevës edhe në atë 
kohë por edhe tani ka dhënë premtimin, dhe do ta mbajë atë, se do të jetë 
bashkëpjesëmarrëse në financim të atij projekti, varësisht prej mundësive buxhetore dhe 
në këtë aspekt ne kemi një kod funksional me shumën prej 18,000.oo€ dhe 100,000.oo€ 
participim me donatorë, mjete të cilat ende janë të pashfrytëzuara, dhe gjatë këtij viti në 
çdo moment që do të kërkohet nga KUR ‘’Prishtina’’ që Komuna të participoj ne do të jemi 
të gatshëm të propozojmë shumën përkatëse për miratim në Kuvendin e Komunës, por 
nëse nuk do të ketë zhvillime rreth atij projekti, ne sigurisht që nuk mundemi paraprakisht 
të parashohim mjete të cilat pastaj mund të shkojnë suficid. Deri në fund të vitit mund të 
ndodh të kemi edhe një ridestinim të mjeteve buxhetore me qëllim të rregullimeve 
buxhetore. Në mbledhjen e KPF-së të gjitha çështjet tjera rreth këtij ri-alokimi të mjeteve 
i kam sqaruar në detaje, andaj sot këtu nuk dëshiroj t’ju marrë kohë më shumë. 
znj.Kumrie Hoti, theksoi, drejtori parafolës e tha se investimet do të bëhen në projekte 
të parapara, mirëpo mua më vie shumë keq për këtë sepse po flitet për çështje të tilla 
ndërsa në anën tjetër kemi një projekt të fshatit Revuç pikërisht për Lagjen Merovci i cili 
gjendet në sirtarin e juaj dhe për të cilin është kërkuar të paktën të shtrohet me zhavorr. 
Vlen të ceket se atë rrugë e ka vizituar edhe drejtori parafolës dhe sigurisht ka vërejtur 
se ato familje e kanë çështje jetike rregullimin e asaj rruge, ndërsa në anën tjetër drejtori 
vazhdimisht qe 4 vite e thotë se do të realizohen, andaj unë pyes kur do të realizohet, 
apo vetëm i premton dhe nuk i realizon.  
z.Lutfi Rexhepi, theksoi, kam një pyetje dhe këtë herë ajo shkon për Nënkryetarin e 
Komunës, meqë Kryetari nuk është prezent, dhe atë, a do të përsëritet sivjet në këtë vit 
zgjedhor praktika e vitit 2013 ku nga buxheti komunal, nëse nuk gaboj 23 apo 24 kryetar 
të nëndegëve të LDK-së janë paguar në emër të kontratës së përkohshme gjashtëmujore, 
andaj edhe një herë, a do të përsëritet kjo praktikë dhe a do t’i paguani strukturat e partisë 
për aktivitete elektorale nga ky buxhet.  
z.Fidan Rekaliu, theksoi, dëgjova me vëmendje çështje të ndryshme që u diskutuan deri 
tani rreth propozim vendimit për ri-alokimin e mjeteve ku disa prej këshilltarëve cekën, 
pse barten andej dhe pse këndej, mirëpo mendoj se të gjithë ne duhet t’i gëzohemi 
investimeve sepse të gjitha ato bëhen për qytetarët e Komunës së Podujevës dhe bëhen 
për përmirësimin e mirëqenies së qytetarëve të Komunës së Podujevës, andaj ne nuk 
guxojmë të mendojmë në bazë të lokaliteteve apo në mënyrë individuale për interesa 
qoftë të subjekteve politike qoftë familjare rreth çështjeve të rrugëve apo projekteve tjera 
të cila do të investohen, por ne duhet t’i gëzohemi të gjitha atyre investimeve të 
përgjithshme të cilat do të bëhen në Komunën e Podujevës, prandaj edhe në bazë të këtij 
ri-alokimi investimet do të bëhen në territorin dhe për interesat e qytetarëve të Komunës 
së Podujevës, pra edhe për këtë duhet t’i gëzohemi.  
z.Faik Muçiqi, drejtor i Drejtorisë së Shërbimeve Publike Mbrojtjes dhe Shpëtimit, 
theksoi, znj.Kumrie Hoti është anëtare e KPF-së dhe dje në mbledhje sigurisht se i ka 
dëgjuar të gjitha sqarimet por sigurisht tani po dëshiron të njëjtë gjë edhe para të gjithë 
këshilltarëve të Kuvendit. Unë edhe dje në KPF kam qenë korrekt dhe e kam lexuar 
rrugën e Lagjes Merovci në fshatin Revuç për të cilën kam thënë dhe po e them se është 
në projektin për rregullimin e rrugëve me zhavorr, rrugë e cila një pjesë është në gjendje 
jo të mirë, por pavarësisht se cilit subjekt politik i takojnë ato familje ne investojmë pa 
dallime. 

z.Haki Rudari, theksoi, u tha se nuk guxojmë të interesohemi për interesa të qytetarëve 
por unë mendoj se përkundrazi ne duhet të interesohemi dhe duhet pasur guxim të 
interesohemi për interesa të qytetarëve sepse i kemi marrë votat nga qytetarët pikërisht 
për të mbikëqyrur se ku shkojnë ato kode, në interes apo jo të qytetarëve. Po ashtu pyes, 
a po ndërtohet apo jo sheshi – bulevardi me emrat e Dëshmorëve sepse nga ai projekt 
po hiqen 930,000.oo€, andaj mendoj se kur largohen ato mjete është problem të 
ndërtohet një bulevard i tillë. Çështja tjetër, unë e paraprakisht e thash që jo që tërhiqen 
15,000.oo€ nga investimet kapitale për raste emergjente, por duhet ta shtojmë atë shumë 
dhe për këtë kërkoj të rritet buxheti për raste emergjente, kërkesë për të cilën kërkoj edhe 
mbështetjen e të gjithë këshilltarëve të Kuvendit. Unë posedoj listën e fermerëve të cilët 
kanë ankesa por e posedoj edhe listën e fermerëve përfituan nga Ministra, mirëpo mendoj 
se nuk mjaftoj vetëm mbështetja nga Ministria por të njëjtën gjë duhet ta bëjë edhe 
Komuna e Podujevës përkatësisht të ketë një shumë të mjeteve buxhetore për t’i 
mbështetur fermerët, pra kjo është interes të qytetarëve. Po ashtu unë posedoj shumë 
lista këtu por për hir të kohës nuk po i shfletoj, por do ta cek vetëm një rast, ka dal 
komisioni dhe ka vlerësuar dëmet e shkaktuara të një fermeri, mirëpo mendoj se nuk 
mjafton vetëm të vlerësohet dëmi, por Komuna duhet të jetë e gatshme t’iu ndihmoj 
fermerëve, dhe kjo është në interes i qytetarëve, prandaj është mirë që çështjet që janë 
në interes të qytetarëve vërtetë të përfshihen në ri-alokim, e jo të shkohet vetëm në asfalt. 
z.Nexhmi Rudari, Nënkryetar i Komunës, theksoi, sa e kuptova pyetjen, çështja është 
se Lutfi Rexhepi nuk guxon të kthehet në parti pa e dhënë një kontribut në këtë mbledhje 
andaj duhet të parashtroj pyetje dhe shaka të tilla dhe pakripë siç ishte rasti pak përpara, 
sipas të cilit prej 19 nëndegëve që ka LDK-ja ne i paskemi paguar 23 kryetar të 
nëndegëve e që në start 4 kryetar është dashur t’i shpikim. Kjo çështje është aq e 
pakuptueshme qysh Kryetarëve të nëndegëve të subjektit politik iu paskemi bërë kontrata 
në Ekzekutivin e Komunës, vërtetë më vie marre dhe nuk di si të përgjigjem. 
z.Lutfi Rexhepi, theksoi, është mirë që parafolësi Nënkryetar i Komunës e shprehi atë 
duke thënë se po i vie marre, por unë nuk besoj se ju vie marre shumë. Mua më vie keq 
për këtë sepse fakt e kam listën me emër dhe mbiemër të gjithsecilit, prej cilës datë në 
cilën datë është paguar dhe sa është paguar, listë për të cilën më vie keq që sot nuk e 
kam me vete, dhe një gjë të tillë e kam thënë edhe më parë kur e kam thënë se keni blerë 
naftë në librari, do të thotë se edhe atëherë ka qenë i njëjti raport. Nënkryetar, më vie keç 
që pozicioni juaj, e deklaroni edhe ‘’rrenën’’ para rreth 40 personave këtu, sepse unë do 
ta dokumentoj këtë që e thash, madje madje edhe me numër të faturës dhe me të gjitha 
detajet tjera, mirëpo unë desha përgjigje, a do ta përsëritni edhe sivjet të njëjtën gjë. 
z.Agron Hyseni, drejtor i Drejtorisë së Shëndetësisë dhe Mirëqenies Sociale (DSHMS), 
theksoi, dëshiroj të jap përgjigje rreth pyetjes së z.Flakron Gashi për shumën e mjeteve 
prej 19,655.oo € të propozuara për ridestinim për ndërtimin e shtëpive në Lagjen e 
Dëshmorëve në fshatin Balloc. Komuna e Podujevës dhe Ministria e Punës dhe 
Mirëqenies Sociale kanë nënshkruar një marrëveshje sipas të cilës Komunës së 
Podujevës i janë ndarë 100,000.oo€ për ndërtimin e 10 shtëpive në Lagjen në fjalë, pas 
zhvillimit të procedurave të prokurimit është lidhë kontrata në shumë 119,655.36€, ndërsa 
nga Ministria në fjalë kemi marrë një shkresë në të cilën është thënë se në qoftë se 
Komuna e Podujevës nuk e plotëson pjesën e mbetur të mjeteve buxhetore, mjetet e 
ndara nga Ministria rrezikohen të kthehen mbrapsht dhe të mos ndërtohen ato shtëpi, 
andaj ne kemi vendos që ta plotësojmë atë shumë të mjeteve me qëllim që të mos 

rrezikohet ndërtimi i atyre shtëpive. Sa i përket pyetjes së këshilltares znj.Kumrie Hoti, 
rreth ridestinimit të mjeteve nga kodi për pajisje mjekësore, përgjigja është se nga ai kod 
janë ridestinuar vetëm 0.5% gjë që nuk është ndonjë shumë e madhe kjo, ndërsa tek 
shërbimet kontraktuese kemi dy projekte, 1-projekti Home Care me Caritas për të cilin 
janë lejuar mjetet buxhetore me vendim të këtij Kuvendi, dhe 2- projekti për dezinfektim, 
derratizim dhe dezinsektim – DDD. 
z.Flakron Gashi, theksoi, unë kam qenë shumë i qartë dhe i kam lexuar edhe kodet 
ekonomike, dhe për këtë çështje thuhet, kategoria ekonomike investime kapitale, kurse 
të kryhen shërbime ose të bëhen pagesa për punëtorë, të ndërtohet një objekt si investim 
kapital, dallojnë esencialisht, andaj unë kërkova sqarim, dhe drejtori parafolës i DSHMS 
mirë që e dha sqarimin por nuk ja qëlloj fare sepse investimet kapitale dhe shërbimet 
dallojnë mes vete. 
z.Isuf Latifi, drejtor i Drejtorisë së Buxhetit dhe Financave (DBF) theksoi, dëshiroj të jap 
disa sqarime. Fillimisht e thash se nuk kemi të bëjmë me rishikim të buxhetit që do të 
ishte ndryshim rrënjësor i buxhetit dhe i projekteve ku do të mund të kishte lëvizje të 
mjeteve edhe mes Drejtorive por edhe mes kategorive ekonomike, dhe për këtë kemi pas 
dilemë rreth asaj se a të veprojmë sipas paragrafin 1 të nenit 18 të Ligjit për Buxhetin e 
Republikës së Kosovës për vitin 2017 sipas të cilit deri në 25% të buxhetit në Drejtoritë 
përkatëse në nën-kategoritë përkatëse ka të drejtë Kryetari i Komunës ta bëjë vetëm me 
një arsyeshmëri të qëndrueshme, vendim të cilin pastaj e miraton Ministri i Ministrisë së 
Financave dhe bëhet pjesë e buxhetit, mirëpo nuk kemi deshtë të veprojmë sipas kësaj 
dispozite, por kemi vendosur të veprojmë konform paragrafit 2 të nenit 18 të ligjit në fjalë 
sipas të cilit ndryshimet në Drejtori në kategorinë e njëjtë ekonomike dhe nën-kategorinë 
e njëjtë ekonomike mundësohen me vendim të Kuvendit të Komunës dhe miratim të 
Ministrit të Ministrisë së Financave, prandaj kjo është ajo përqindja e cila e tejkalon 25% 
të buxhetit. Pra neni 18.1 i ligjit të cekur parasheh deri në 25%, ndërsa  18.2 është mbi 
25% deri në 100% të buxhetit total të Komunës, prandaj ne kemi vendosur sipas kësaj 
dispozite ku kemi bërë ri-rregullim të buxhetit në kuadër të të njëjtës Drejtori, në kuadër 
të të njëjtës kategori ekonomike dhe në kuadër të të njëjtës nën-kategori ekonomike, pra 
pikërisht është zbatuar 100% paragrafi 2 i nenit 18 të Ligjit për Buxhetin e Republikës së 
Kosovës për vitin 2017, si e drejtë dhe kompetencë e Kuvendit të Komunës dhe e Ministrit 
të Ministrisë së Financave. 
U cekën udhëtimet zyrtare dhe drekat zyrtare, sqarim, para rreth 15 ditëve ka qenë një 
kërkesë – ftesë që 4 anëtare të Kuvendit të Komunës të shkojnë në Gjermani dhe në 
momentin kur është iniciuar ajo procedurë, ne kemi pasë problem të sigurojmë një 
minimum të mjeteve për udhëtim të atyre këshilltareve për arsye që planifikimi për këtë 
çështje ka qenë vetëm në Zyrën e Kryetarit të Komunës, Drejtorinë për Buxhet dhe 
Financa dhe për Kuvendin e Komunës, dhe Kuvendi i Komunës ka pasë një shumë të 
vogël të mjeteve buxhetore me të cilat pothuajse nuk ka mundur as përsëafërmi t’i mbuloj 
ato shpenzime, ndërsa me këtë ri-alokim jemi munduar ta rregullojmë atë çështje në 
mënyrë që në rast se realizohet ai udhëtim të mos paraqitet mungesë e mjeteve për 
shpenzimet e tyre për shkuarje-ardhje, akomodime etj. e që nuk do të thotë se gjatë vitit 
nuk do të ketë edhe ndonjë ftesë tjetër të ngjashme. Çështja tjetër, shembull, në Kuvend 
është paraparë një kod për para të imëta dhe për avanse zyrtare, pastaj në fillim të këtij 
viti është nxjerrë një Rregullore nga Departamenti i Thesarit – MF, me të cilën janë heq 
ato kode, andaj nuk ka qenë mundësia e tërheqjes së parave nga ato kode, pra është 

dashur të ketë planifikim në kode adekuate në të cilat Komuna ka menduar t’i shpenzoj 
ato mjete, pastaj zotimi është dashtë të bëhet në ato kode dhe shpenzimi të bëhet po nga 
ato kode, dhe në këtë mënyrë ato mjete do të mund të shkonin deri në fund të vitit ashtu 
siç kanë qenë por jo të shpenzohen sepse një gjë të tillë e ka pamundësuar nxjerrja e 
Rregullores për shpenzimin e buxhetit në bazë të kodeve pesë shifrore. U cekën edhe 
fushat e hapura sportive, projekte për të cilat është një buxhet i ndarë në shumë 
90,000.oo€, është ndërtuar një fushë e hapur sportive në afërsi të Palestrës së Sporteve 
‘’Hakif Zejnullahu’’, ndërsa shuma e mjeteve e cila është propozuar për ri-alokim është 
bazuar në Marrëveshjen për bashkëfinancim mes Komunës së Podujevës, Ministrisë së 
Kulturës Rinisë dhe Sportit dhe Federatës së Futbollit të Kosovës, për ndërtimin e 
tribunave në stadionin e Qytetit ‘’Zahir Pajaziti’’, marrëveshje sipas të cilës Komuna e 
Podujevës obligohet t’i siguroj 160,000.oo€, ndërsa buxheti aktual për këtë çështje ka 
qenë 140,000.oo€, prandaj jemi obliguar që përderisa në projektin për ndërtimin e 
fushave të hapura sportive nuk kemi obligime kontraktuale, të bëjmë bartjen e shumës 
përkatëse për plotësimin e obligimit sipas marrëveshjes për ndërtimin e tribunave në 
stadionin e Qytetit. 
z.Mehmet Gashi, Kryesues i Kuvendit, theksoi, konsideroj se rreth këtij propozim 
vendimi  u diskutua mjaft dhe u jepen sqarimet e nevojshme nga të gjithë, andaj nëse nuk 
ka këshilltarë tjerë të lajmëruar për të marrë fjalën, e hedh në votim propozimin e vendimit 
për ri-alokimin e buxhetit të Komunës për vitin 2017. 
 
Pas votimit u konstatua se me 18 vota për, 16 vota kundër dhe asnjë votë të përmbajtur, 
miratohet propozimi i vendimit për ri-alokimin e buxhetit të Komunës së Podujevës për 
vitin 2017.         

